
Аан тыл. 

 «Литература дьикти уратылаах: кини норуот оттомноох үөрэнээччитэ, ону кытта 

дьону кытаанахтык үөрэтэр учуутал даҕаны буолар. Литература общественнай өйү-санааны 

тиэрдэрин, тарҕатарын сэргэ ону үөрэтээччи-тэрийээччи этэ: кини, сиэркилэ курдук, оло5у 

хайдах баарынан көрдөрөр уонна эмиэ да прожектордыы олох суолун сырдатан биэрэр. 

Литература общество олоҕун кытары арахсыспат сибээстээх, олохтон эт-хаан тардар уонна 

ону кытта олоҕу күөдьүтэр, тылыннарар. Мантан литератураҕа туох сыһыаннааҕы барытын 

олоҕу кытары тэҥнии тутан көрүөххэ диэн санаа үөскүүр, литератураҕа буолар 

сайдыылары уонна көстүүлэри олох үөскэтэр-төрүттүүр». 

 XX үйэ биир талааннаах суруйааччыта-кэпсээнньитэ, биһиги биир дойдулаахпыт 

Афанасий Игнатьевич Федоров аата 40-с сыллар бүтүүлэригэр, 50-с сыллар 

саҕаланыыларын эргин ааҕааччылар ортолоругар киэҥник сэҥээриллибитэ, эдэр сүүрээн 

быһыытынан саха литературатыгар биллэр-көстөр миэстэлэнэн испитэ. Кини норуот 

тыллаах, олоҕу кытта ыкса ситимнээх, киһини итэҕэтэр, инникини толкуйдатар ис 

хоһоонноох айымньылары айан хаалларбыта. 

 1958 с. Саха суруйааччыларын IV съеһигэр Н.Е. Мординов-Амма Аччыгыйа «О 

состоянии и задачах якутской литературы» диэн отчуоттуур дакылаатыгар: «В ряду более 

десятка сборников рассказов, вышедших за последнее время, мне хотелось бы особо 

выделить сборник «В дорогу» Афанасия Федорова. В этой целом очень хорошей и нужной 

книге, быть может, наиболее четко видны большие достижения и отдельные недостатки в 

творчестве наших молодых прозаиков. Сила книги в том, что рассказы, помещенные в ней, 

взяты из живой сегодняшней жизни нашего народа. Афанасий Федоров изображает жизнь 

в движении, в развитии, в борьбе. Его произведения – это не фотографические снимки 

застывших внешних форм и поз, а картины живой жизни, живых людей с их волей и 

стремлением, с их недостатками и достоинствами». 

 Афанасий Федоров саха литературатын историятыгар балаччы үөрэтиллибит 

суруйааччы буолар. Ол курдук кини айар үлэтин анаарар монографическай чинчийэр үлэни 

Е.В. Федоров суруйбута («Творчество Афанасия Федорова», 1973). Афанасий Федоров айар 

үлэтин туһунан Николай Габышев улахан чинчийэр ыстатыйаны суруйбута, ону таһынан 

суруйааччылар, Афанасий Федоров доҕотторо, аймахтара, үөлээннээхтэрэ ахтыылары 

суруйбуттара. 

 

 

 

3 

 



Афанасий Федоров олоҕо – атыттарга холобур. 

Саха литературатын «хагдарыйбат лабаата» - Афанасий Игнатьевич Федоров Үөһээ 

Бүлүү улууһун Тамалакаан нэһилиэгин күөх суугун оттоох, көнө хонуулаах, хатыҥ 

чараҥнаах Эрдэһит Харчымаҕар 1926 сыллаахха от ыйын 30 күнүгэр бааһынай кэргэнигэр 

төрөөбүтэ. 

Бу алааска бииргэ төрөөбүт бырааттыылар Бобур Ньукулай, Саппырыан, 

Ньукулааскы уонна оччугуйдара, Афоня аҕата, Ыкынаачый тус-туһунан ыал буолан 

олороллоро. Кинилэри, бука, сүрэхтээх-бэлэстээх, үлэһит дьоннорун иһин дьон-сэргэ 

«Эрдэһиттэр» диэн ааттаатаҕа буолуо. 

Афоня оҕо эрдэҕинэ Кэриэй диэн таптал хос ааттааҕа. Кэлин суруктарыгар ол 

аатынан илии баттыыр буолара. Ийэтэ – Мария Николаевна, аҕата – Игнатий Федорович 

Федоровтар тоҕус оҕону күн сирин көрдөрбүттэриттэн үһэ эрэ хаалбыта. Улаханнара 

Николай Игнатьевич Федоров, кыралара Александра Игнатьевна Федорова, оттон Афоня 

ортоку оҕо этэ. Убайа биэс сыл аҕа, онтон балта уон сыл балыс этилэр. Сэрии иннинэ аҕай 

Тамалакааҥҥа көһөн киирбиттэрэ. Ийэтэ Мария Николаевна фермаҕа ыанньыксыттаабыта, 

1947 сыллаахха 47 сааһыгар өлбүтэ. Аҕата Игнатий Федорович толуу дьүһүннээх, үрдүк 

уҥуохтаах, сырдык сэбэрэлээх, элбэх кэпсээннээх киһи этэ. Колхозка араас үлэҕэ 

үлэлээбитэ. 1978 сыллаахха 84 сааһыгар өлбүтэ. 

Убайа Николай Игнатьевич ахтарынан, кыра сылдьан, куобах баһын уҥуоҕун 

мунньан сэриилэһэ оонньуулларын, хабылык, хаамыска хабалларын сөбүлүүллэрэ. Афоня, 

тыа оҕото буолан, кэлин улаатан иһэн, куска тиргэлиирэ, куобахха туһахтыыра. Атаҕынан 

сытыы оҕо этэ. Хараҕынан мөлтөһүөр буолан, элбэхтик сааламмат этэ. Колхозка көһөн 

киирбиттэрин кэннэ убайынаан Бэс Күөлэ диэн сиргэ ырыган убаһалары аһаталлара. 

Үөрэҕин быыһыгар колхоз араас үлэтигэр сылдьара. Сайыҥҥы өттүгэр биригэдьиир 

«ыстаарсайынан» анаан, Афоня оҕо звенотун салайан үлэлэтэр этэ. Бааһына сыыс отун, 

маһын ыраастааһын, хортуоска, турнепс сыыһын ылҕааһын, көрүү-харайыы кинилэр 

эбээһинэстэринэн буолар этэ. Оҕуруот үлэтигэр элбэх сыратын биэрэн, иҥэн-тоҥон билбит 

буолан, арааһа, бастакы айымньыта «Оҕуруот үлэһитэ» диэн буолуо. Учуутал буолуоҕа 

таайар курдук, оҕолору кытта уопсай тыл булар этэ. 

Афоня тоҕус сааһыгар Ороһу нэһлиэгэр, Тамалакаантан 5 км. тэйиччи сытар сиргэ 

оскуолаҕа үөрэнэ киирбитэ. Балта Анна Николаевна Федорова кэпсээнинэн, Афоня оскуола 

боруогун атыллаабыт маҥнайгы күнүттэн наар «5» эрэ сыанаҕа үөрэммитэ. Үөрэххэ 

дьулуура, дьаныара, үөрэҕи ылынара, өйүгэр тутара оҕолортон эрэ таһыччы этэ. Олус 

сэмэйэ, көрсүөтэ, эйэҕэһэ. Орто уҥуохтааҕа, кылардыҥы харахтааҕа, хатыҥыр бэйэтэ 

харахха быраҕыллыбат этэ. 

Оскуолаҕа барар суол былаһын тухары аргыс оҕолоро кини бүппэт сэһэнин-

кэпсээнин умсугуйан истэллэрэ. Саха тылын уруогар өйтөн суруйууга Афоня үлэтэ 

кимнээҕэр да ордук буолара. Афоня үһүс кылаастан үлүһүйэн туран кинигэ ааҕар 

идэлэммитэ. Оросуунап Силиппиэн Көстөкүүнэбис диэн учуутал: «Афоня, эн хайаан да 

суруйааччы буолуоҥ», - диэн хайҕаан этэрэ. Айар үлэҕэ бастакы холонуутун оскуоланы 

бүтэрэр сылыгар көрдөрбүтэ. Афоня Федоров суруйуутунан оскуоланы бүтэрэр оҕолор 

пьеса туруорбуттара. Бары соһуйуу-өмүрүү, учууталлар хайҕаан бөҕө буолбуттарын 

өйдүүллэр. 

Ыар тыыннаах аччык сэрии сылларыгар 1943-1946 сс. Афоня Н.Г. Чернышевскай 

аатынан Бүлүүтээҕи педагогическай училищеҕа үөрэммитэ. «Сэттэ кылааһы туйгуннук 

үөрэнэн бүтэрбит буолан, училищеҕа киирии экзамена суох ылыллыбыт. Киһи ымсыырар, 

холобур туттар курдук кыһанан үөрэммит. Үөрэҕи бытааннык гынан баран, кытаанахтык, 

чиҥник өйдөөн ылынара. Үөрэммитин устатыгар мэлдьи үрдэтиллибит стипендияны 

ылбыта. Холобур, үһүс кууруска үөрэнэ сылдьан, 1946 сыллаахха саас, ыйга 175 

солкуобайдаах стипендияны ылбыт. Үгүс атын тэҥнээхтэрэ мөһөөктөн эрэ тахсалыыны 

ылыталыыр эбиттэр». 

Афанасий Федоров бу студенныыр сылларыттан саҕалаан суруйар идэлэммитэ. 

Кинини саха тылын преподавателэ Андрей Ксенофонтович Сивцев бэлиэтии көрбүтэ уонна 

айар үлэ кистэлэҥнэрин кытта аан маҥнай билиһиннэрбитэ, Саха литературатын бастакы 

«өлбөт-сүппэт» айымньыларын илдьиритэн өйдөппүтэ, уус-уран тыл абылаҥар-

хомуһунугар угуйбута. А.К. Сивцев салайар литературнай куруһуогар студеннар: 

Афанасий Федоров, Егор Сидоров, Иван Гоголев уо.д.а. айымньыларын ааҕаллара, 

дьүүллэһэллэрэ. А.К. Сивцев Бүлүүтээҕи педучилище музейыгар суругар эппитэ: «1943-

1946 сс. литературнай куруһуок туллар тутааҕынан икки киһи – Егор Акана (Сидоров Е.С.) 

уонна Федоров А.И. буолаллара». Хоһоонньут И. Гоголев ураты талааннааҕынан 

чорбойоро. Бу үс айар талааннаах оҕолору студеннар оонньоон да, хайҕаан да саха 

литературатын төрүттээччилэр ааттарынан – Өксөкүлээҕинэн, Алампанан, Неустроевынан 

ааттаабыттара. Федоровка Алампа үрдүк аата тиксибитэ. Бу кэмҥэ Федоров-Алампа 

байыаннай уонна гражданскай темаларынан үлүһүйбүтэ. Доҕотторо ахталларынан, 

«Пулемет уонна остуорас», «Немец уонна сибиинньэ», «Оҕо саас», «Маарыйа» диэн 

кэпсээннэри суруйбута. Суруйааччы ити кэмнээҕи рукопистара суох оноһуллубуттар. А.К. 

Сивцев «Маарыйа» батталлаах кэмҥэ саха дьахтарын туһунунан кэпсээни истиҥ 

тылларынан ахтыбыт. Филологическай наука кандидата, востоковед Егор Сидоров, 

суруйааччы Иван Гоголев ахталларынан, Афанасий Федоров айар үлэҕэ букатын эрдэ кутун 

туттарбыт. Кинилэр доҕордорун бастакы холонууларыгар маннык сыана быһаллар: «...ол 

кэпсээннэрин тыллара хомоҕойун, уобарастара кэрэтинэн уонна ис хоһооно дириҥинэн 

уратыларын кэлин үөрэхтэнэн, сайдан эрэ баран өйдөөбүппүт». 

«Афоня саамай убаастыыр, таптыыр суруйааччытынан А.П. Чехов этэ. «Киһиэхэ 

барыта кэрэ буолуохтаах” – диэн улуу суруйааччы этиитин ис сүрэҕиттэн сөбүлүүрэ. Кэлин 

«Хотугу сулус» сэһэнигэр Чеховы дьүһүйүүтүн киллэрбитэ. 

Бүлүүгэ студеннаабыт сылларын куруутун истиҥник ахтар-саныыр буолара. 

Училищены төрөөбүт төрүт тылбын, литературабын таптыыр, өйдүүр буола үүнэрбэр 

элбэҕи оҥорбута диэн тоһоҕолоон бэлиэтиирэ, махтанара. 

...1945 сыл. Кыайыы күнүгэр курдук үөрэн-көтөн, көтөҕүллэн туран хаһан даҕаны, 

тугу даҕаны бырааһынньыктаабытын өйдөөбөппүн... Афоня илии-атах оонньуутугар 

кыттыбытын, үҥкүү тылын үтүктүбүтүн итиннэ эрэ көрбүтүм». 

“... Кини, кырдьык, мээнэ сүүрбэт-көппөт, күлбэт-салбат, мэлдьи тугу эрэ толкуйдуу 

сылдьар майгылааҕа. Аны санаатахха, сааһыгар дьүөрэтэ суох эрдэ боччумурбут эбит. 

Нууччалыы халыҥ кинигэлэри ааҕара. Куорат уонна училище библиотекаларыттан Чеховы, 

Толстойу, Джек Лондоны, Виктор Гюгону о.д.а .” 

Училищеҕа үөрэнэр сылларыгар «... кини суруйарынан эрэ буолбакка, билиитинэн-

көрүүтүнэн даҕаны лаппа үүммүтэ көстүбүтэ... Үөрэхпит бүтэһик сылларыгар 

кэрэхсэллээҕи да кэпсээн, ооньоон-күлэн да, этэр-тыынар буолбута. Биирдэ бүтэр 

сайыммытыгар тиэргэҥҥэ үстээх-түөртээх оҕолору булан: «Оо, бу туох да аньыыта-харата 

суох оҕолор барахсаттар үчүгэйдэрин», - дии турарын истэн, кинини хайдах эрэ ордугургуу 

санаабытым”, - диэн ахтар П. Афанасьев, учуонай, филологическай наука кандидата. 

Афоня учуутал буолуон олус баҕарара. 1945 сыллаахха учуутал профсоюһугар 

киирбит киниискэтин ылан баран, дэлэҕэ даҕаны: «Көрүҥ эрэ, биһиги учуутал этэрээтигэр 

холбостубут. Маны хармааммытыгар укта сылдьан үөрэтэр дьоллонуохпут дуо?» - диэн 

саҥа аллайыай. 

1946 сыллаахха педучилище бастыҥ выпускнигын быһыытынан үөрэҕин салгыы 

Дьокуускайга аттаммыта. Пединститут литературнай факультетыгар экзаменнарын 

ситиһиилээхтик туттаран киирбитэ. Хомойуох иһин, манна кини 3-4 эрэ күн үөрэммитэ. 

Саһарардаан, доруобуйата мөлтөөн, эмтэнэргэ күһэллибитэ. 

Суруйааччы олоҕун, айар үлэтин толору чинчийбит Е.В. Федоров суруйарынан, бу 

кэмҥэ Афанасий Федоров 3 кэпсээни суруйбут: “Олох кыыһа”, “Кэриэс”, “Көрсүһүү”. Бары 

биир тэтэрээккэ тиһиллэ сылдьыбыт буолан, суруллубут ыйдара-күннэрэ чуолкай: 1946 сыл 

балаҕан ыйын 24-26 күннэрэ. Бэчээккэ тахсыбатахтар. 

Дьокуускайга А. Федоров суруйааччылар сүбэ мунньахтарыгар сылдьыталыыр. 

Биллибит, ытыктыыр суруйааччыларын илэ көрөр, билсэр, санааларын атастаһалларын, 

мөккүһэллэрин бэрт сэргэҕэлээн истэр. Суруйар, айар баҕата өссө күүһүрэр. 

Бу кэмҥэ Үөрэҕирии министерствота Афанасий Федоровы Горнай оройуонун 2-с 

Атамай сэттэ кылаастаах оскуолатыгар нуучча тылын уонна литературатын учууталынан 

аныыр. Кини нууччалыы олус үчүгэйдик билэрэ, олус элбэхтик ааҕара, ыраастык саҥарара. 

Нуучча тылын учууталынан хара өлүөр дылы үлэлээбитэ. Оҕо сааһыгар А.И. Федоровка 

үөрэммит, билигин Бэрдьгиэстээххэ учууталлыыр В.Е. Суханов маннык ахтар: «Аан 

маҥнай Афанасий Игнатьевич Горнай оройуонун Атамай сэттэ кылаастаах оскуолатыгар 

нуучча тылыгар уонна литературатыгар учууталынан кэлбитэ. Арай биирдэ бастакы 

уруокпутугар хатыҥыр, иинэҕэс көрүҥнээх, чаҕылхай, сытыы, хап-хара харахтаах киһи, аа-

дьуо киирэн кэллэ, эйэҕэстик дорооболоспута... Итинтэн  ыла биһиги кылаас оҕолоро 

кинини кытта доҕордоспуппут... Кини литература уроуктарыгар ордук сайдан ис 

киирбэхтик, ордук таттарыылаахтык кэпсиирэ-ипсиирэ. Барыллар текстэри бастаан 

нууччалыы ааҕара, кэпсиирэ, онтон сахалыы тылынан олох ааҕан биэрэр курдук 

тылбаастаан, өйдөнүмтүө тылынан кэпсээтэҕинэ, биһиги ордук өйдүүрбүт. Кини кэпсээнин 

өр да, өтөр да истибиппитин өйдөөбөккө хааларбыт. Уруок да кэнниттэн кини куруутун 

элбэҕи кэпсиирэ. Интернакка кэлэн: «Оҕолор, манныгы аахтым», - диэт, араастык уустаан-

ураннаан долгутуулаахтык кэпсиирэ, остуоруйалыыра». Ити курдук Афанасий Игнатьевич 

училищены бүтэрээт (дьиҥэр, начаалнай кылаастар учууталлара үөрэхтээх эрээри) нуучча 

тылын, литературатын учууталынан ананан үлэлээбитэ. Ол идэтиттэн кэлин да 

аккаастамматаҕа. Бу суол түбэспиччэ түгэн буолбатаҕа буолуо. Нууччалыы, наада 

буоллаҕына, кимнээҕэр уустаан-ураннаан, хоһуйан суруйара. Москваҕа литературнай 

институкка үөрэнэ сылдьан, семинардарга кэпсээннэрин нууччалыы суруйан дьүүлгэ 

туруорара уонна олорго үксүгэр “биэһи» ылара. 

1948 сыллаахха Дьокуускайга кылгас кэм иһигэр, биир сыллаах, нуучча тылын, 

литературатын учууталларын бэлэмниир куурус аһыллар. Афанасий Федоровы кууруска 

ыыталлар. 

Бу сылдьан, Афанасий Федоров айар үлэҕэ дьиҥнээхтик ылсыыта саҕаланар. 1948 

сыллаахха драмаҕа үлэлэһэр. «Иннибит диэки» пьесата Саха театрыгар туруоруллар. Сүрүн 

оруолу – колохоз бэрэссэдээтэлин Дмитрий Ходулов толорбута. Онон Афанасий 

Игнатьевич суруйааччы буолар үөрүүтүн билэр, инникигэ эрэлэ күүһүрэр. 

“...Бүлүүттэн педучилищены бүтэрбиттэр элбэх этибит. Афонябытынан киэн туттар, 

ытыктыыр чувствобыт биллэ күүһүрбүтэ. «Иннибит диэки» театрга турбутуттан ыла 

студент аймах уонна театры, литератураны таптааччылар Афоня Федоров диэн саҥа 

суруйааччы тахсан эрэрин билбиттэрэ уонна кинини үөрэ-көтө, эрэнэ-күүтэ 

айхаллаабыттара”. 

Критика айымньыны сэрии кэннинээҕи литератураҕа саҥа саҕалааһын уонна 

колхозтаахтар олохторун туһунан кэпсиир сибиэһэй ыраас сүүрээн киирбитин 

бэлиэтээбиттэрэ. 

Драма Саха сирин суруйааччыларын II съеһигэр хайҕаммыта. Бу сыл Афанасий 

Федоров ЫБЛКСМ 30 сылынан Саха АССР Верховнай Советын Президиумун Бочуоттаах 

Грамотатынан наҕараадаламмыта. 

... Сити кэмтэн ыла Афоня күүһүгэр күүс эбиллибитэ. Өссө  элбэхтик, сыралаахтык 

үлэлииргэ уонна үөрэнэргэ баҕа санааламмыта. «Үөрэммити киһи, үөрэх кыра, билии 

татым» - диэн муҥатыйара. Ол баҕата эмискэ туолбута. 1949 сыллаахха Горькай аатынан 

Москватааҕы литературнай институкка барар буолбута. 

...Дойду тэбэр сүрэҕэ буолбут улуу куораты, кини уулуссаларын, болуоссаттарын, 

дьиэлэрин-уоттарын, театрдарын, кэрэ-бэлиэ сирдэрин уонна, туох ханнык иннинэ, кини 

эйэҕэс, үрдүк культуралаах дьонун-сэргэтин хайа күн көрүөҕүттэн ис сүрэҕиттэн 

таптаабыта. Ол тапталын, сөхпүт сөҕүүтүн, киэн туттуутун, кылгастык гынан баран, дириҥ 

иэйиилээхтик «Биһиги күүспүт» диэн кэпсээнигэр түмэн көрдөрбүтэ: «Москва сүрэҕэ – 

Кремль. Кини тымырдара – киэҥ, уһун уулуссалар. Ахсаана биллибэт элбэх дьон, 

массыыналар, уулуссалары тилэри киэптээн, Кремль диэки долгуйа усталлар. Куорат 

аҕыраабат тыаһа-ууһа кыайыы гимнэ буолан ньирилии ньиргийэр. 

... Москва тиҥинии ньиргийэр тыаһа көннөрү тыас диэтэҕиҥ дуу? Ити бары 

советскай норуоттар биир санаанан тэбэр сүрэхтэрин модун ньиргиэрэ эбээт. Москва 

дьиримниир, чаҕылыйар сулустарын уоттарын көннөрү уоттар диэтэҕиҥ дуу? Ити улуу 

куорат өйө-санаата түмүллэн, сир үрдүн сырдата тыгар. Москва! Москва! Эн мөлүйүөннэр 

сүрэхтэрин киэн туттуу, таптал, эрэл уотунан уматаҕын. Эн киһи аймах инники олоҕун 

ыйан, арыйан көрдөрөр киинэ буолаҕын». 

Афанасий Федоров литературнай институкка олус кыһаллан-мүһэллэн үөрэммитэ. 

Институкка үөрэхтээх киһини II куурустан ылаары гыммыттарын, чиҥ билиилээх 

буолаары, баҕатынан бастакы куурустан үөрэҕин саҕалаабыта. Манна кини эмиэ бастыҥ 

үөрэнээччи быһыытынан биллибитэ, Л.Н. Толстой аатынан үрдэтиллибит стипендияны 

ылара. 

... Ити кэмтэн ыла араас омуктар бастыҥ, чулуу ыччаттарын кытта бодоруһан баран, 

национальнай культураны сайыннарыы, ыччаты иитии, үөрэтии хайдах буолуохтааҕын 

туһунан, туох сыалы-соругу ситиһиэхтээҕин туһунан бигэ, төлөрүйбэт, сөптөөх 

санааламмыта. 

Доҕоругар Михаил Спиридонович Ивановка суругар билигин да туһалаах 

буолуохтаах сүбэлэри биэрэр: «Оҕолору техниканы, “тимири” таптыырга күүскэ 

үөрэтиэххэ наада. Оттон биһиги өбүгэ саҕаттан хотону, буору ытыктыырга үөрэммиппит, 

ол таптала бэл билиҥҥи ыччакка күүстээх, ол иһин техниканы, техническай наукалары 

оччо-бачча таптаабаттар. Биһиги ити тапталы, үйэ тыыныгар сөп түбэһиннэрэн,техникаҕа 

о.д.а. эрийиэхтээхпит». 

Москваҕа үөрэнэр сылларыгар Афанасий Федоров сүүрбэттэн тахса кэпсээннэри, 

Ньурба драматическай театрын үлэҕинэн «Үс хатыҥ» пьесаны суруйбута. Айымньылара 

тута республика хаһыаттарыгар бэчээттэнэн испиттэрэ. 

Афанасий Федоров Москваҕа хаста да Н.Е. Мординовы – Амма Аччыгыйын 

көрсүбүтэ. Биллиилээх суруйааччы эдэр киһиэхэ амарахтык сыһыаннаспыта, ирэ-хоро 

кэпсэтэллэрэ, үбүнэн эмиэ көмөлөспүтэ. 

1951 сыллаахха Саха сирин суруйааччыларын союһуттан делегат быһыытынан эдэр 

суруйааччылар Бүтүн Союзтааҕы сүбэ мунньахтарыгар кыттыахтааҕа. Тыҥата бэргээн, ол 

дьыл төннөргө күһэллибитэ. 

1951 сыллаахха доҕордуулар истиҥ көрсүһүүлэрин туһунан М.С. Иванов 

ыстатыйатыгар ааҕабыт: «Дорообо, Михайло-һо-һо!», - диэбитинэн арай доҕор, Афоням 

киирэн кэллэ. Биллэрбэтэҕэ соһуччу үөрүү буолла. Кубархай баҕайы, дьүдьэйэн, чуочаллан 

хаалбыт. Сиэрэй киэпкэлээх, маҥан кашнелаах, күөхтүҥү эргэ халтаҥ сонноох. Илии 

тутуһан өр соҕус турдубут. Киһим тэпсэҥниир, мүчүҥнүүр. Хараҕа үөрүүнэн сыдьаайар, 

уу-хаар бычылыйбыт – үөрбүтүн, долгуйбутун кыайан туттуммат. Дойдубун-сирбин, 

дьоммун-сэргэбин син булар күннээх эбиппин ээ, - дэтэлиир». 

Иркутскайга дылы поеһынан кэлбит. Онтон самолекка олороругар, төһө эмэ хос-хос 

үллүнэ сатаабытын үрдүнэн, таһаҕаһын ыйааһына нуорматтан тахсан, сорох кинигэлэрин, 

ол иһигэр доҕотторо, румын уолаттара, бэлэхтээбит кинигэлэрин портка хааллартаан 

кэбиспит. “Борохуотунан сотору дойдубар барыам дьонум биир борооскуну анаан 

олороллор. Бардым да, барахсаны сүүскэ биэриэм. Сынньаныам. Дойдум ыраастан ыраас 

салгынын ыймахтыам. Үрүҥ аһы сиэм. Үтүөрбүтүнэн бардаҕым ол дии...” 

1951 сыл күһүнүттэн кинигэ издательствотыгар оҕо литературатын редакторынан 

үлэлээбитэ. 

Нуучча улуу классига Н.В. Гоголь өлбүтэ 100 сылын бэлиэтиир дьаһалларга 

актыыбынайдык кыттыбыта. Издательство бу даатаҕа аналлаах мероприятиеларын туһунан 

ааҕааччыларга билиһиннэрбитэ. Гоголь «Шинелин» тылбаастаабыта. Бу тылбааһа 1952 

сыллаахха атыттар тылбаастарын кытта Н.В. Гоголь «Талыллыбыт айымньыларыгар» - 

сахалыы тылбаас хомуурунньугар киирбитэ. 

Афанасий Федоров муус устар 10 күнүгэр 1952 сыллаахха хаайыллыбыта. 

Национализмҥа, омугумсуйууга буруйдаммыта. Кинигэ издательствотыгар  

ситиһиилээхтик үлэлии-хамныы, тэтимнээхтик айа-суруйа, доҕотторунуун үөрэ-

көтө, килбиктик эрэнэ, таптыы сылдьар киһиэхэ хараҥа күннэр бүрүүкээн кэлбиттэрэ. 

Итинник буруйданан М.С. Иванов, В.С. Яковлев хааллыбыттара. Ол туһунан В.С. Яковлев 

– Далан улахан айымньыны суруйбута. 

«Туох буруйум иһин хаайдылар? Тоҕо?! Туох иһин?! Хайдах төлөрүйэбин бу 

балыыртан?» - диэн ыарахан санаалар үүйэ-хаайа туппуттара, сыппах быһахтыы 

сулуйбуттара. Төрдүттэн мөлтөх  доруобуйалаах киһини хаайыы олоҕо өссө кэбирэппитэ. 

Далан «Дьылҕам миэнэ» эссе-романыгар доҕорун туһунан киһини эрэ долгутуох 

курдук ахтар: «Киһи доруобуйатыгар ньиэрбэ олус да улахан суолтаны ылар быһылаах. 

Хаайыыга киирэн баран, биһигиттэн суруйар имэҥҥэ эрдэттэн ылларбыт Афоня ордук 

хотторбута... Чараас дууһалаах, уйан иэйиилээх киһи санаарҕаан да ордук иэдэйбитэ. Мин 

итини дьиҥнээх суруйааччы дириҥ иэйии киһитэ буолар диэри этэбин. Афоня Федоров 

букатын эдэр сааһыттан оннук буолбут суруйааччы этэ». 

1953 сыл ыам ыйын 27 күнүгэр Афанасий таптыыр кыыһыгар Мария Бучугасоваҕа 

суруйбут суругар уол муунтуйуута-тууйуллуута, оччотооҕу туруга дьэҥкэтик көстөр. 

«Тогда мне казалось, что моей жизни объявлен мат, из которого нет выхода... И в голове 

ожили те отчаянные минуты, которые переживал в одиночной камере тюрьмы после 

несправедливого суда. О край печи бился головой, что-то бормоча и задыхаясь, бледный 

человек с намерением разбить себе голову. Это был я. Потом эти минуты вспоминал с 

ужасом и отвращением. Но в моей памяти тот бледный, беснующийся человек не раз 

всплывал и маячил передо мной. В такое мгновенье боялся, что сойду с ума. Так проходили 

дни, месяцы, удерживала меня одна надежда – когда-нибудь вернуть себе свободу, жизнь... 

Ты своим визитом заразила меня стремлением к жизни, борьбой за свободу. Ты 

вдохнула в меня энергию, вселила надежду на свободу. 

Сейчас хочу вырваться их когтей позора, смерти как никогда». 

Мария Бучугасова, кэлин Федорова, кэлэр-барар массыыналарга куоластаан 

айаннаан, хаайыыга ас-үөл, кинигэ, тэтэрээт, харандаас таһан, ыарахан-хараҥа күннэригэр 

өйөөн, тыын салҕаан, Афанасийга үрүҥ ааньал буолбута, эрэл кыымын сахпыта. 

Афанасий Федоров суруйарын хаайыыга да сытан тохтоппотоҕо. В.С. Яковлев-

Далан суруйааччы аатын сүгэр Үөһээ Бүлүү Тамалакаан орто оскуолатын 

үөрэнээччилэригэр суругар маннык ахтыбыта: «Афоня хаайыы ыарахан да 

усулуобуйатыгар киһилии майгытын-сигилитин энчирэппэтэҕэ, характера буортуйбатаҕа. 

Ордук мин оннооҕор хаайыыга, лааҕырга кини суруйарын тохтоппотоҕун, 

үлэлээбитин курдук айар үлэтинэн дьарыктана сыппытын сөбүлүүрүм, бэркиһиирим, 

сөҕөрүм. Сүрэхтээх, үлэһит киһи ханнык да усулуобуйаҕа үлэлиир эбит дии санаабытым, 

доҕорбун көрө сылдьан». 

Афанасий Федоров эрэллээх доҕорун Марияны күүскэ таптыыра. Түрмэттэн 

босхолонноҕуна, бииргэ буолуохтарын, дьоллоохтук олоруохтарын, оҕолонуохтарын, 

оҕолорун нарыннык таптыахтарын өйүгэр оҥорон көрөрө. Ол ыра санаатын «Мин 

дьоллоохпун» диэн хаайыыга олорон суруйбут кэпсээнигэр уус-ураннык хоһуйбута. 

Кэпсээн сүрүн геройа – Маша. Автор таптыыр кыыһа эмиэ – Маша, бу кыыс мэтириэтэ үүт-

үкчү Мария Бучугасоваҕа майгынныыр.  

Сюжет сайдыыта, түмүгэ да суруйааччы тус олоҕун событиеларыгар олус 

маарынныыр. Автор олоҕун өтө көрбүт курдук. 

Афанасий Машаҕа күнэ-дьыла ыйыллыбатах суругар түрмэҕэ кэпсээн суруйбутун, 

сорохторо табыллыбыттарын, сорохторо син аҕайдарын туһунан кэпсиир. Афанасий 

Федоров түрмэҕэ барыта 20-тэн тахса кэпсээни суруйбута, «Чуумпу куорат» сэһэнин 

саҕалаабыта. Манна кини элбэх научнай литератураны ааҕара, Коммунистическай партия 

национальнай политикатын иҥэн-тоҥон үөрэппитэ. Буруйа суох хаайыллыбытын 

дакаастаһан, суут, прокуратура органнарыгар элбэх кассационнай үҥсүүлэри суруйбута. 

Бүтэһик үҥсүүтүгэр 1954 сыл кулун тутар 18 күнүгэр ССРС Верховнай Суутуттан «Жалоба, 

поступившая из Министерства Юстиции, Верховным судом направлена в Прокуратуру 

СССР, откуда должен последовать ответ», - диэн харда кэлбитэ. 

1954 сыл бэс ыйын 12 күнүгэр Афоня уонна Маша регистрацияламмыттара. Бэс 

ыйын 30 күнүгэр, доҕотторун ыҥыран, сэмэй уруу остуолун тэрийбиттэрэ. Афанасий 

Федоров «Мин дьоллоохпун» диэн кэпсээнигэр курдук дьоллоохтук олорорго бигэ эрэллээх 

олоҕун саҥа кэрдиис кэмигэр хардыылаабыта. 

А.И. Федоров – о5о кутун туппут учуутал. 

 Мария Ивановна Бучугасова уонна Афанасий Игнатьевич Федоров 

регистрацияланан, сыбаайбалаан баран кыыс дойдутугар, Уус-Таатта5а, 7 кылаастаах 

оскуола5а нуучча тылын учууталларынан ананан үлэлии барбыттара. Иккиэн эдэрдэрэ, 

эрчимнээхтэрэ, билэллэрэ-көрөллөрө киэҥэ, элбэҕи үлэлиир, үйэлээҕи айар 

былааннаахтара. Суруйааччы – учуутал оскуолаҕа нуучча тылын биэрэрэ, чааһа элбэх этэ, 

ону таһынан ханна баҕар буоларын курдук, арааһынай ноҕуруускалар Афанасий 

Игнатьевиһы тумнубатахтара – классовод, литературнай куруһуогу салайааччы, хамнаһа 

суох библиотекарь, нэһилиэккэ пропагандист, куруук олох оргуйар үөһүгэр сылдьара. 

«Бастакы хардыы» эркин хаһыатын, эмиэ итинник ааттаах илиинэн суруйан сурунаал 

таһаараллара. Нэдиэлэ ахсын ыытыллар дьарыктарга куруһуок чилиэттэрин айымньылара: 

кэпсээннэр, остуоруйалар, хоһооннор ырытыллаллара, литература теориятын оҕолорго 

дьаныһан туран үөрэтэрэ, элбэх сүбэ-ама биэрэрэ. Оттон киэьэ сынньанарын оннугар 

суруйара. Нуормата – күҥҥэ 12 лиистээх чараас тэтэрээт. Афанасий Федоров хас биирдии 

мүнүүтэни туһалаахтык ыытарга кыһанара, тугу да ылыстын, умсугуйан туран үлэлиирэ. 

Кини оскуолаҕа үлэлиир коллективыгар хара маҥнайгыттан ытыктаммыта. 

Оройуон биир кырдьаҕас учуутала Михаил Романович Кулачиков: «Афанасий 

Игнатьевич үөрэтэр оҕолоругар аһары культурнайдык сыһыаннаһара, кинилэр ис 

дууһаларын хайаан да таарыйар уопсай тылы түргэнник булара. Саамай кылаабынайа – оҕо 

буруйу оҥорбут да буоллаҕына, мөҕө-этэ барбакка, көннөрү сүбэлээн-амалаан, улахан киһи 

курдук тэҥҥэ кэпсэтэр буолан, оҕолор наһаа сөбүлүүр этилэр», - диэн кэпсиир. Кини оҕо 

үлэтин сатаан тэрийэрэ, кылааһын оҕолорун кытары тэҥҥэ субуотунньуктарга үлэлиирэ, 

биэчэрдэри ыытара. 

Ол кэмнээҕи үлэтин-хамнаһын туһунан суруйааччы доҕоругар В. Голдьеровка 1956 

сыл алтынньы 22 күнүнээҕи суругар бу курдук ахтар: «Арай үлэ-хамнас баттаан соло суох. 

Аҕыс ноҕуруускалаахпын, ону аҕыйах дииллэр. Онон 9-с ноҕуруускам нэһилиэк ыччатыгар 

пропагандист буолуом уһу. Аккаастанар буоллаххына, партийнай вывод оҥоруохпут диэн 

куттууллар». Афанасий Федоровка ыччат сүбэлэтэ, көмө көрдүү кэллэҕинэ, кини кимҥэ да 

аккаастаабат этэ.  

Биирдэ Иван Неустроев диэн эдэр уолу кытта кэпсэтэн баран, бүтэригэр: «Дьэ, 

доҕор, барыта бэйэҕиттэн тутулуктаах эбит, көнө суолга туран, олоҕу дьиҥнээхтик таптаан, 

дьон-сэргэ кэрэхсиир гына олох олорорго толору кыахтаах эбиккин, онон эрэлгин 

сүтэрбэккэр сүбэлиибин», - диэн ыыппыта. 

1958 сыллаахха Таатта Төрдүгэр сэттэ кылаастаах оскуолаҕа директорынан ананан 

үлэлээбит П.Х. Андросов – Дьөҥкү Сээн Афанасий Федоров туһунан ахтарыгар этэр: 

«Афоня киирэн кэлбитэ. Кэпсэппэхтээн баран: 

- Саһылы көрө барыах эрэ, - диэбитэ. 

- Тоҕо онно барабыт? – ыйытааччы буоллум. 

- Роман суруйа сылдьабын. Онно колхоз олоҕуттан эмиэ көрдөрүөм. Баҕар, 

айымньыбар наада буолуо. Кэпсээн да суруйдахха, хаалыа суоҕа. Олоҕу 

билиэххэ, олохтон үөрэниэххэ наада, - диэн хардарбыта. 

Алдан үрдүгэр турар алта биэрэстэ тэйиччи саһыл ферматыгар барбыппыт. Саһыл 

көрөөччү Тарбыыкыны кытта кэпсэппитэ, ыйыталаспыта: саһыл майгытын-сигилитин, тугу 

аһыырын-сиирин. Хас да уйаны кэрийэн, сыныйан көрбүтэ. Суруйууларыгар олохтон ылан, 

баарга олоҕуран көрдөрөр.  

Биир үтүө күн Афонялыын күһүҥҥү көмүс көстүүтүн көрө, сынньана барбыппыт. 

Саҥа тутуллар оскуола сирэ ханан буолуохтааҕын сэһэргэспиппит. Балайда маһа-ото 

аҕыйах ырааһыйа сири бэлиэҕэ ылбыппыт. Үтүө аарыма тиит баарыгар, тэллэҕэр олорон, 

инникини ыралаабыппыт... 

-Манна, кырдьык, саҥа оскуола тутулуннун. Оччоҕо биһиги оҕолорбут 

үөрэниэхтэрэ. Бэйэбит учууталлыахпыт, - диэн өрө көтөҕүллэн саҥа аллайбыта. 

Афанасий Федоровтаах сөбүлээбит сирдэригэр, кырдьык, икки этээстээх саҥа 

оскуола тутуллубута. Хомойуох иһин, саҥа оскуолаҕа үлэлиир дьол Афанасий Федоровка 

тиксибэтэҕэ. 

Онно-манна бардаҕына, блокноттаах, харандаастаах сылдьар этэ. Дьону кытта 

тапсан элбэхтик сэһэргэһэрэ. Чугас, ыаллыы олорор колхоз председателэ Егор 

Афанасьевиһы, Голиков Антон Петровиһы кытта уһуннук кэпсэтэрэ.  

Уус-Таатта олохтооҕо Антон Голиков А.И.Федоров 60 сааһын туолуутугар 

бэчээттэппит «Күөх кырыс, хагдарыйбат лабаа» ыстатыйатыгар учуутал, суруйааччы 

туһунан олус истиҥник ахтар: “Афоня сүрдээх боростуой, судургу, наһаа сэмэй, хаһан да 

дьоҥҥо сэргэҕэ биллэ-көстө сатаабат, оҕолуу эйэҕэс майгылааҕа, аҕыйах саҥалааҕа. Ол 

гынан баран билсэн-көрсөн бардаҕына кини саҕа үтүө, үгүс кэпсээннээх, киһини бэйэтигэр 

сыһыары тардар уус тыллаах, ыраас дууһалаах киһи суох этэ”. 

1956 сыл бала5ан ыйыгар Муонда дэриэбинэттэн 8 км. сиргэ улахан күөлү хорон 

өрүскэ түһэрии үлэтэ бүппүтэ. Быһыты тоҕо тардарга элбэх киһи мустубута, онно Афанасий 

Игнатьевич эмиэ сылдьыбыта. Ол түгэн «Хагдарыйбат лабааларга» ойууламмыта. 

Афанасий Федоров айымньыларын үксүн Уус-Тааттаҕа олорон айбыта. 

Олохтоохтортон прототип туһаммыта элбэх. Сорох суруйууларыгар геройдарын ааттарын-

суолларын уларыппакка киллэрэрэ эмиэ баар. Холобур, «Хагдарыйбат лабааларга» 

партийнай тэрилтэ секретарынан сельпо председателэ Хойутаанап үлэлиир. Бу Хойутаанап 

Дмитрий Артемьевич ити дуоһунастарга хас да сыл үлэлээбитэ. 

 «Күөх унаарга» кэпсээҥҥэ колхоз биригэдьииринэн Миитэрэй Максимов уонна 

«Саҥа сир» кэпсээҥҥэ Тарасов биригэдьиирдээбитин туһунан суруйбута. Кинилэр, 

кырдьык, өр сылларга колхозка биригэдьиирдээбит эбиттэр. 

Суруйааччы буочарынан суруллубут 1957-1958 сс. үөрэх дьылыгар нуучча тылын, 

литературатын учууталлара А.И. Федоров, М.И. Федорова отчуоттара баар. Отчуот 

нууччалыы тылынан суруллубут. Айымньылаахтык үлэлиир дьон үлэҕэ сыһыаннара 

отчуоттан арылхайдык көстөр: 

-Нуучча тылын үөрэтиигэ саха тылыгар ылбыт билиилэрин, үөрүйэхтэрин тэҥнээн, 

дьүөрэлээн үөрэтии ньымата туһалааҕын; 

-оҕолор нууччалыы кэпсэтэр, санааларын сайа этэр үөрүйэхтэрин сайыннарыыга 

туһаламмыт сэһэргэһии уруоктара элбэхтик ыытыллыахтаахтар; 

-сэһэргэһии уруоктарын тематиката кэрэхсэбиллээх буолуохтаах: «Моя семья», 

«Кто я?», «Мой род», «Моя малая родина», «Мои книжки», «Мои любимые игры» уо.д.а. 

-учууталлар «Фонетика», «Синтаксис» разделларга көрдөрөр-үөрэтэр 

матырыйааллары оҥоруулара; 

-уруокка тематическай, нууччалыы таба саҥарар, кэпсэтэр, санааларын сайа этэр, 

кинигэнэн үлэлиир дьоҕурдаах, нуучча классическай уонна советскай литературатыгар 

үгүһү аахпыт буолалларын ситиһэр ирдэбил турар; 

-учууталлар элбэҕи ааҕаллар, эбинэллэр. Түөрт сурунаалы: «Хотугу сулус», «Новый 

мир», «Огонек», «Крестьянка», 5 хаһыаты: «Литературная газета», «Кыым», 

«Социалистическая Якутия», «Эдэр коммунист», «Коммунист» суруттараллар эбит. 

(Отчуоттан). 

Уус-Таатта сэттэ кылаастаах оскуолатын VI кылааһын үөрэнээччитэ Ольга 

Охлопкова, билигин О.И. Бурцева, физик учуутал, норуот үөрэҕириитин туйгуна учуутала 

Афанасий Игнатьевич уратытын туһунан маннык ахтар: “...Кини атын учууталлартан 

уратылааҕын тута сэрэйбиппит. Аҕыйах саҥалаах, тугу эрэ толкуйдуу сылдьара оҕо 

хараҕар биллэрэ. Нуучча тылын уруогар тыыммакка да олорорбут. Нуучча тылыгар 

билиибит кэҥээн-чиҥээн испитэ. 

... Биһигини тэҥнээх, туспа өйдөөх-санаалаах дьон курдук көрөрө. Оҕону сабардыы 

сатаабата, биһиги санаабытын аахсара, убаастыыра.... Балыыһаҕа сытан наар ыйыталаһара, 

үөрэхпитигэр кыһалларбытыгар этэрэ. Биирдэ кылаас оҕолоругар сурук ыыппыта. Хас 

биирдиибитигэр ураты тыллары, санаалары анаабытыттан долгуйбуппут. Дууһабытын өтө 

көрбүтэ сөхтөрбүтэ. Өр буолбатаҕа, учууталбыт өлбүтүн туһунан кутурҕаннаах сурах 

кэлбитэ. Аан бастаан биһигини өйдүүр, улахан сиргэ сирдиэхтээх, дурда-хахха буолар 

киһибит суох буолтун, кыра да буолларбыт өйдөөбүппүт. Оскуолаҕа үөрэммит сылларбар, 

кэлин даҕаны Федоров курдук учууталга түбэһэ иликпин». 

Бу ахтыыны аахтахха, харахха дьиҥнээх учуутал сырдык дууһалаах мөссүөнэ, 

сырдык сэбэрэтэ тиллэн кэлэр. 

Афанасий Федоров салайбыт литературнай куруһуогун оҕолоруттан Николай 

Егорович Винокуров – Урсун улахан суруйааччы, поэт, тылбаасчыт, критик, Григорий 

Бочуров – бэртээхэй кэпсээнньит, Марат Юнганов – хомоҕой хоһоонньут, иккиэн 

олохтоох автордар, Таатта улууһун ытыктанар дьоно. 

Афанасий Федоров Уус-Тааттаҕа олорон айар үлэнэн күүскэ дьарыктаммыта. 1957 

сыл алтынньы бүтүүтүн диэки куораттан «Айан аартыга» сэһэнэ тахсыбытын туһунан 

үөрүүлээх сураҕы туппуттара. 

Мария Ивановна кэргэнэ Федоров улахан суруйааччы үһү диэн дьон-сэргэ кэпсэтэр 

буолбута. «Айан аартыга» кинигэ дэриэбинэни хаста да эргийбитэ. Таатталар бу кинигэ 

геройдарыгар бэйэлэрин билэн бэркэ диэн астыммыттара. 

Афанасий Федоров кэлин олус сылаарҕыыр, илистэр буолбута, доруобуйата 

мөлтөөбүтэ харахха быраҕыллыбыта. «Сүрэҕиҥ мөлтөх. Хайыһардаа» - диэн медицинскэй 

үлэһиттэр эттилэр диэн, 1958 сыл хайыһарынан дьиэтин анныттан саҕалаан аллараа Таатта 

үрэҕин үрдүнэн күн аайы хаамар этэ. 

 

А.Федоров – уйан дууһалаах кэргэн, аҕа. 

 Уус-Тааттаҕа олорор кэмнэригэр Афанасий аҕата Ыкынаачай олорсубута, дьиэлэрин 

эдьиийдэрэ Настаа эмээхсин көрөрө. Кини олус нарын, уйан дууһалаах кэргэн, аҕа этэ. 

Оҕолорун бастыҥ айымньыларынан ааҕара. Оҕомсох этэ. Оҕолоро ыарыйдаҕына, түүнү 

быһа түөһүгэр бигээн утутара, тэлгэһэҕэ кыргыттарынаан бодьуустаһарын сөбүлүүрэ. 

Афанасий Федоров доҕоругар В. Голдьеровка суруктарыгар оҕолорун туһунан кэпсиирэ: 

«Бэҕэһээ киэһэ сурук, оонньуур туттубут. Надя бүгүн, өрөбүлгэ, сэттэ чааска туран, 

хохоллон олорон эрэн собонон оонньоото. Үөрдүбүт.» улахан кыыс – Надежда 

Афанасьевна Левина өр сылларга П.А. Ойуунускай аатынан литературнай музейга научнай 

сотруднигынан үлэлээбитэ. Түөрт оҕолоох. «Бэркэ олоробут. Кыра кыыспыт балтараа ыйа 

буолла. Сиэрэ суох ытанньах. Наһаа ытанньах» кыра кыыс – Лилия Афанасьевна Улан-

Удэҕа ыал буолан олорор. Культура министерствотын сүрүн специалиһа. Үс оҕолоох. 

«Ааспыт ый 17 күнүгэр (1958 с.) уолланныбыт. Афанасий диэтибит. Бэйэм кэннигэр биир 

Афанасий Федоровы хааллардарбын диэн. Үс оҕолоох кырдьаҕас ыалбыт...» Афанасий 

Афанасьевич Федоров икки үрдүк үөрэхтээх тутуу инженера, экономист. Икки оҕолоох. 

Өлөр ыарыытыгар да оҕустардар, оҕолорун туһунан сырдык ыратынан кынаттанан 

сыппыта: «Элбэх да ис хоһоонноох суругу ыламмыт үөрдүбүт... Оҕолоох буолар күндүтүн, 

бастыҥ дьолун өссө төгүл сүрэхпинэн-быарбынан өйдөөтүм. Түөрт сыллааҕыта ити суох 

дьон хайдах курдук көрө-истэ олороллоруй? Эргэ эмэҕирэрэ, саҥа сайдара ол иһин түргэн. 

Саатар оҕолорум: “Маннык киһи биһиги аҕалаах этибит”, - диир саастарыгар тиийдэрбин 

диэн дьылҕа хааҥҥа сүгүрүйэбин. Кинилэри көрө-көрө, киһи үөрэрин-көтөрүн курдук 

ханнык дириҥ таптал, муҥура биллибэт дьол баар буолуой!». 

1959 сыл олунньу 24 күнүгэр Семен Руфовка суругар оҕолорун туһунан: «... Семен! 

Оттон биһиги оҕолорбут таһырдьа тахсаары-киирээри бучугураһан эрдэхтэрэ. Оҕолорум 

барахсаттары наһаа да ахтан кэлэбин. Сүрэхпэр адьас субу бааллар да, мин туспар хайдах 

курдук ыраахтарый! Хаһан көҥүл чыычаах буолан мүччү көтөн тахсабын?!» 

Афанасий Игнатьевич Федоров 1959 сыл муус устар 19 күнүгэр киэһэ 10 чаас 45 мүн. 

Москва клиникатыгар быар рагыттан сырдык тыына быстыбыта. 

«Эдэр сааһыгар талаанын үгэнигэр өллө, ол эрээри суола-ииһэ суох барбата. Кини 

хаанын, олох эстафетатын үс оҕото тутан хаалла, ол таһынан айбыт суруйуулара – норуот 

сүрэҕэр. Эх, Афоня, Афоня... 

... Еще один из ряда выбыл вон, 

Где и так ряды не очень тесны... 

Мир памяти скончавшегося, он 

Писатель был талантливый и честный. 

                                                                   (Некрасов о Писареве) 

Сэмэн. 21.04.1959 с.” – диэн курутуйан суруйбута Семен Руфов. 

Афанасий Федоров кэргэнин олус таптыыра. Москваҕа сыл аҥарын эмтэммит 

кэмигэр доҕоругар анаан 100 суругу суруйбута. 

Кинилэр баара-суоҕа 5 сыл олорбуттара, үс оҕотунаан тулаайах хаалбыттар. 

Мария Ивановна кэргэнин кэриэстээн иккиһин олоҕун оҥостубатаҕа. Олоҕун 

барытын оҕолоругар анаабыта. Кини тиһэх чааһыгар диэри кэргэнин саныы сыппыта, 

кэриэс тылыгар доҕорун кытта сэргэстэһэ көмөллөрүгэр эппитэ. 

Мария Ивановна аҕаларын мөссүөнэ мэлдьи тыыннааҕын туһунан истиҥник, 

санньыардык ахтыбыттаах: «... Дьэ, онтон бэттэх бу үс оҕобунаан олоробут. Аҕабыт бэрт 

чугас баар. Үтүө үлэһит, кини мала-сала харыстаналлар, пьесаларын көрөбүт. Кинини 

ахтыбатах күн ахсааннаах буолуо. Бэрт чугас баар, ол гынан баран, арай оҕолорум 

ыарыйдахтарына ыарыыласпат, мэниктээтэхтэринэ буойсубат, сүкпэт-көтөхпөт, күлбэт-

оонньообот да буоллар, оҕолорун улаатыннарыста...» («Далбар Хотун» 1995. №3. стр.10). 

 

А.И. Федоров – кэпсээнньит. 

 Афанасий Федоров айымньылара тыыннааҕар бэчээккэ тахсан, суруйааччы 

быһыытынан норуокка биллэн испитэ. 1955 сыллаахха «Хотугу сулус» редакциятыгар 

кэпсээннэрин, «Чуумпу куорат» сэһэнин ситэрэн-хоторон ыыппыта. «Чуумпу куоратынан» 

оччотооҕу кириитикэ астымматаҕа. Оннук хабааннаах рецензиялар суруллубуттара. Эмиэ 

бу сыл «Кыым» хаһыакка «Күн тахсыытыгар» кэпсээнэ бэчээттэммитэ. 

Суруйааччы биир дойдулааҕа, доҕоро, поэт В. Гольдеров бу кэпсээн историятын 

туһунан интэриэһинэйдик ахтар: “Кыымҥа” культура отделыгар Күннүк Уурастыырабы, 

Софрон Даниловы кытта илии-атах уолунан үлэлии сылдьан, биллэн турар, Афоням 

туһугар кыаҕым иһинэн сүүрэ-көтө сатыырым. «Күн тахсыытыгар» диэн кэпсээни 

Күннүктээххэ сөбүлэһиннэрэн, илии баттатан редакторга киллэрбиппэр, хаайыыга сыта 

сылдьыбыт киһи диэн саарбахтаан баран, ааҕа да барбакка остуолун дьааһыгар анньан 

кэбиспитэ. Онтон Ойуунускай тиллибит сураҕа иһиллибитэ. Редакторым аныф бэйэтэ 

ыҥыттаран ылан, били кэпсээни сураспыта. «Остуолуҥ дьааһыгар», - диэн ыйан 

биэрбиппэр сотору күн сырдыгын көрбүтэ.” 

Хаайыы кэнниттэн бастакы айымньы бэчээттэниитин үөрүүтүн Мария Ивановна 

Федорова: “... 1955 с. Ахсынньы бүтүүтэ биһиэхэ «Кыым» хаһыат үөрүүнү аҕалла. 

Бырааһынньыктаатыбыт. «Күн тахсыытыгар» кэпсээнэ тахсан, биһиги эмиэ күммүт тахсан 

үөрдүбүт. Дьэ онтон ыла Афоня бугуһуйбуттуу үлэлээтэ...”, - диэн суруйар. Эмиэ ити дьыл 

“Биһиги күннэрбитигэр” пьесаны суруйбута 1956 с. Бэчээттэммитэ. 

Афанасий Федоров киһи эрэ кэрэхсиир бииртэн биир үтүөкэн кэпсээннэри, 

пьесалары, сэһэннэри суруйталаан испитэ. Адьас өрүһүспүт курдук үлэлиирэ.  

Күн аайы тэтэрээт лииһигэр кыра буочарынан улахан поля хаалларан суруйара. 

Күннээҕи нуормата 12 лиистээх тэтэрээт аҥара. 

«... Олоҕун, бары кыаҕын, дьиҥ талаанын уус-уран литература сайдыытыгар 

анаабыт, саха литературата силигилии сайдарыгар туох баар бары күүһүн биэрбит, бу 

дойдуга суруйар эрэ баҕалаах кэлбит киһи курдуга». 

1957 сыллаахха кэпсээннэрин бастакы хомуурунньуга “Айан аартыга” бэчээттэнэн 

тахсыбыта. Суруйааччы бу хомуурунньугар тыа дьонун олоҕун, майгыларын-сигилилэрин, 

ис дууһаларын дьэҥкэтик ойуулаан көрдөрбүтэ. Ол да иһин оччотооҕуга колхозтаахтар 

уопсай мунньахтарыгар, бырабылыанньа мунньаҕар үгүстүк сылдьара. 

Афанасий Федоров искусство, литература аналын, тосхолун саамай сөптөөхтүк 

өйдүүрэ. Суруйуу идеята – тыына партийнай буолуохтаах, ол сөп, ол кылаабынайа, оттон 

туох туһунан сурулларыгар хааччах суох буолуохтаах диэн. 

Төрөөбүт норуотун культурата, искусство салгыы сайдарыгар, форма өттүнэн 

байарыгар саҥа, сонун суолу-ииһи тобуларга күүс-көмө буолуон улаханнык баҕарара. 

«Дневниктэн» диэн кэпсээни суруйбута. Бу кэпсээҥҥэ Иватулла диэн студент, узбек уола 

маннык диир: «Орто Азия баай историялаах, баай искусстволаах. Ону эһиги, сахалар, 

үөрэтиэх тустааххыт. Саха искусствота сайдарыгар олус көмөлөөх буолуо этэ. Сахалар 

эмиэ тюркскай группаҕа киирсэҕит буолбат дуо?... былыргыттан билиҥҥэ диэри уруулуу 

омуктар бэйэ-бэйэлэрин культураларын ордук байытыһаллар». 

Афанасий Федоров Расул Гамзатовка сүгүрүйэрэ. Кавказка кутун туттарбытын 

кистээбэт этэ. Кинини билиэн, өйдүөн баҕара.бэрт аҕыйах да ахсааннаах кыра-кыра 

омуктар хантан, туохтан күүстэнэн-уохтанан, эстэн-быстан хаалбакка, салҕанан, итинник 

айылаах хабыдыһыылаах сиргэ тыһыынчанан сыллары уҥуордаан кэллилэр? Ханнык улуу 

күүс кинилэри ити курдук өлбөт үйэлээтэ?! “Кавказ” диэн миниатюраны суруйбута: 

«Былыргы үйэтинээҕи Кавказ! Тыйыс Кавказ, ырыаҕа ылламмыт Кавказ! Эн баайыҥ-

дуолуҥ, айылҕаҥ даҕаны, римляннар даҕаны, туроктар даҕаны, монголлар даҕаны бас 

бэриннэрбэтэхтэрэ. Эн былыргы Эллада кытта төрөөбүт балта буолаҕын. Эн классицизм, 

романтизм төрөөбүт дойдуларынан буолаҕын. Эн аан дойдуга Руставелины, Чавчавадзены, 

Саят-Нованы, Ованес Туманяны, Ахундовы уо.д.а. биэрбитиҥ...» 

1957 сыллаахха Москваҕа буолбут саха литературатын уонна искусствотын 

биэчэрдэригэр сылдьан, Афанасий Федоров Расул Гамзатовы көрсүбүт, ирэ-хоро 

кэпсэппит. 

Афанасий Федоров 1957 с. ССРС суруйааччыларын союһугар чилиэнинэн 

ылыллыбыта. 

Эмиэ бу сыл саха уус-уран литературатын сибэккилэринэн силигилээбит түһүлгэтин 

биир хаһан да хагдарыйбат киэргэлинэн буолбут «Хагдарыйбат лабаалар» сэһэнэ, 10 тахса 

кэпсээнэ күн сирин көрбүттэрэ. 

1958 с. Сэтинньи 10 күнүнээҕи атаһыгар В. Гольдеровка суругар: «... Мин билигин 

биир улахан үлэҕэ киирэ сылдьабын. Дьэ туох тахсар? Сороҕор сыыры таҥнары түһэр 

курдук үчүгэй, чэпчэки, оттон сороҕор сыыры дабайар курдук ыарыыр. Мунан-тэнэн 

хаадабын. Маҥнайгы кинигэбин харатынан анфы саас бүтэрбит киһи диибин. Барыта хас 

да сыллаах үлэ буолара буолуо ээ. 

 Ол эрээри, Вася, үлэ улахана, ыарахана үчүгэй быһылаах. Күүһүҥ-кыаҕыҥ төһөтүн-

хаччатын биири да ордорбокко холонон көрөҕүн... 

Сылдьырыҥ былаһын тухары саха литературатын пропагандалаа, тарҕат. 

Пропаганда дьыала аҥара быһылаах, кэлин ити туһунан элбэҕи саныыбын. Тылы, бэйэ 

норуотун таптааһын биһиэхэ литаретураттан эрэ саҕаланыан сөп. Сахалыы аахпат сахалары 

аахтарар иһин охсуһуохха!» 

Суруйааччы бу улахан үлэтигэр - “Олох долгуннара” ромаҥҥа ылсыбытын туһунан 

этэр. Романыгар дойдутун, Үөһээ Бүлүү историятыттан, Исидор Барахов тыыллан-

хабыллан революционнай охсуһуу суолугар үктэнэр кэмиттэн киэҥник көрдөрүөхтээҕэ.  

1958 сыл “Үрдүк дабаан”, “Хотугу сулус” сэһэннэрэ бэчээттэнэллэр. Кэлин 

суруйааччы өлбүтүн кэннэ, айымньыларын хомуйан, икки кинигэлээх “Талыллыбыт 

айымньыларын” таһаараллар. 

Афанасий Федоров олоҕун литератураҕа анаабыта, уус-уран литература эйгэтинэн 

олорбута. Саха суруйааччыларыгар сүгүрүйэрэ, үгүстэрин кытта доҕордоһоро. Оҕо 

сааһыттан Семен Руфовтыын бодоруспута. Кинилэр доҕордоһуулара Бүлүүтээҕи 

педучилищеҕа үөрэнэр кэмигэр ордук чиҥээбитэ. Семен Руфов оҕо сааһыттан ааҕар 

“ыарыыга” ылларбыт киһи этэ. Күнүһүн- түүнүн ампаарыгар бүгэн, утаппыттыы ааҕара. 

«Тамалакаантан 5 биэрэстэлээх сиргэ Ороһуга үөрэнэрбит. Семен Руфов суолу быһа 

Лермонтов, Пушкин хоһооннорун өйүттэн ааҕарын сөҕөрбүт», - диэн ахтар бииргэ 

үөрэммит үөлээннээҕэ П.А. Егоров. Афоня сайыҥҥы өрөбүллэригэр кэллэҕинэ, доҕорун 

ампаарыттан арахпат буолара. Бастакы холонууларын ааҕан иһитиннэрэрэ. Куорат 

библиотекатыттан Сэмэҥҥэ анаан кинигэ уларсан таһаарара. А.С. Пушкин хоһооннорун 

хомуурунньугун атаһыгар бэлэхтээн үөрдүбүтэ. Ол кинигэ поэт Семен Руфов «настольнай 

кинигэтинэн» буолбута. Афоня бэлэҕэ сыл-хонук аастаҕынахсын өссө ордук күндүтүйэр, 

сыаналанар. Улуу Пушкин кинигэтэ Семен Руфовка айар имэҥин уһугуннарар, ыйар 

суольдутунан, үрдүккэ угуйар сулуһунан буолбута. 

Семен Руфов уонна Афанасий Федоров доҕордоһууларын ситимэ хаһан да 

быстыбатаҕа, суругунан өрүү сибээстэһэллэрэ, үөрүүлэрин-хомолтолорун үллэстэллэрэ. 

Афанасиф Федоров Москва клиникаларын кэрийэн эмтэнэр кэмигэр Семен Руфов 

уонна Петр Тобуруокап литературнай институкка үөрэнэллэрэ. Афоняҕа үгүстүк 

сылдьаллара, ас таһаллара, сонуннарынан аралдьыталлара. Бэргээбит кэмигэр 

дьуһуурустубалаабыттара. Суруйааччыны тиһэх суолугар атаарыы кэмигэр Мария 

Ивановнаҕа күүс-көмө буолбуттара. 

Афанасий Федоров саха суруйааччыларыттан ордук классик, литератураны 

төрүттээччи А.Е. Кулаковскайы, А.И. Софроновы, Н.Д. Неустроевы сөбүлүүрэ, сүгүрүйэрэ, 

айымньыларын умсугуйан ааҕара. 

П.А. Ойуунускай «тиллиитин» айхаллыы көрсүбүтэ. «Норуот ол дьоһуннаах 

бырааһынньыгын Афанасий Федоров кэлэр кэскили, салгыы өссө күүстээхтиксайдыыны 

кытта сибээстээх диэн өйдөөбүтэ. “Көрөрүҥ буолуо, Ойуунускай бастакы тома таҕыста. 

Съезд дьоно былдьаһыгынан ылбыттара, көрөргө үчүгэйэ сүрдээх. Ити күнү көрүөм эрэ дии 

санаабатаҕым. Ойуунускай сэттэ тома тахсыыта биһиэхэ историческай событие буолар. 

Ааҕааччы ахсаана үүнүөҕэ! Урут  сахалыы аахпат дьон саҥа биир сүүс киһи ааҕар буолуута  

– бу да кыайыы”, - диэн доҕоругар М.С. Ивановка суруйбута. «Афанасий Федоров нуучча 

суруйааччыларыттан ордук кичэйэн А.П. Чеховтан, В.Г. Короленкоттан, М. Горькайтан 

үөрэммитэ» (Габышев). Ол кини прозаик буоларыгар сүрүн оруоламмыт буолуохтаах. 

Критиктэртэн Белинскэйи ордороро. 

Афанасий Федоров күннээҕи санааларын бэлиэтэнэр киниискэлээҕэ. Онтн биир 

холобуру аҕалыам: “Биһиги улуу кэммитигэр дьүөрэлээх пьесалары, Чехов, Джек Лондон, 

Мопассан суруйталаабыт кэпсээннэрин курдук дьикти кэрэ кэпсээннэри суруйуохпун ис 

сүрэхпиттэн таттаран туран баҕарабын. Суруйуохпун баҕарабын! Мин аналым, мин 

талааным – суруйуу. Мин олоҕум сыала-соруга, кини ис хоһооно диэн суруйуунан 

дьарыктаныы буолар. Суруйбат буоллахпына, олорботоҕум тэҥэ”. 

Афанасий Федоров Саха ааттаах-суоллаах, биллибит прозаик суруйааччыларыттан 

Амма Аччыгыйын ордук ытыктыыра, кини курдук талааннаахтык, чаҕылхайдык суруйуон 

баҕарара. Кини кылгас үйэтигэр поэзияны үҥэр таҥара оҥостубут Дмитрий Дыдаевтыын 

чугастык доҕордоһон испиттэрэ. Дмитрий Дыдаев доҕоругар Афанасий Федоровка анаабыт 

хоһоонноох: 

Уокка быраҕыллыбыт сиэрэ курдук, 

Эн күлүм гынан аастыҥ,  

Бу дойдуга тохтуу түспэккэ. 

Уоннааҕыта 

Эн ойуулаһыаҥ этэ 

Умсугуйан туран 

Бүгүҥҥү уран кэммитин  

Бу уһун да уугар 

Утуйа сытаҥҥын 

Доҕоруом Охоноос 

Ыҥырарга дылыгын. 

«Эһиги үлэлээҥ... 

Хаһааска суохтар 

Көччүргэн күннэр...» 

Эн кэриэс тылларыҥ 

Сурулла сылдьаллар 

Мин баастаах сүрэхпэр. 

Баһыыба, доҕоруом, 

Быстах да кэмҥэ 

Көстөн ааспыккар, 

Өрүүтүн өйдөнөр 

Өлбөөрбөт мөссүөҥҥүн 

Хаалларан барбыккар! 

«Афанасий Федоров кэпсээннэриттэн уһуктан, аны бэйэм айарга холонон көрөр 

буоллум. Оччоҕо да улахан суруйааччылар бааллара эрээри, тоҕо эрэ миигин айар үлэҕэ 

уһугуннарбыт, умсугуппут соҕотох Афанасий Федоров...» - диэн В. Гольдеров ахтыытыгар 

суруйар. Ол иһин да кини бастакы кинигэтэ кэпсээннэр буолан тахсыбыттара.  

Училище сылларыттан саҕыллан, кэлин сымыйанан балыллан хаайыыга сыппыт 

кэмнэриттэн ордлук чугастык доҕордоспут дьоннорунан М.С. Иванов – Багдарыын Сүлбэ, 

В.С. Яковлев – Далан буолбуттара. М.С. Иванов “Доҕорбун саныыбын” диэн Афанасий 

 Федоровы доҕор, талааннаах суруйааччы, көннөрү киһи быһыытынан кэрэтин 

арыйан олус хоргутуулаахтык суруйбут ыстатыйатыттан ордук суруйуу бу күҥҥэ суох. 

Онон М.С. Иванов доҕор быһыытынан иэһин олоччу толорбута диэн этэр кыахтаахпыт. 

Афанасий Федоров саха биир биллиилээх кэпсээнньитин быһыытынан саха 

литературатын историятыгар биллэр-көстөр суолу хаалларбыта. Кини айымньыларыгар 

Саха сирин аҕа дойдуну көмүскүүр Улуу сэрии кэннинээҕи олоҕо, Москваҕа үөрэнэр 

студеннартан колхоз ыанньыксыттарыгар, оҕуруот үлэһиттэригэр, хотугу булчуттарга, саха 

интеллигенциятыгар, салайааччыларга, дьоллоох оҕо сааска тиийэ кырдьыктаахтык, 

кэрэхсэбиллээхтик, олус уһаарыллан, кэпсээн хаалларбыта. Суруйааччы үтүө дьону, туох 

ханнык иннинэ үлэһит киһини, доҕордоһууну, сырдык тапталы, хорсун быһыыны 

кэрэхсиирэ көстүбүтэ. 

Афанасий Федоров эдэр ыччат суруйааччытын быһыытынан биллибитэ. Ханнык да 

саха прозаига кини курдук элбэхтик студент олоҕун туһунан суруйа илигэ. Кини тыа, 

колхоз олоҕун, колхозтаах дьон, тыа интеллигенциятын туһунан ирэ-хоро кэпсээн испитэ. 

Онон кини төрөөбүт норуотун кытта, ыччаты кытта ыкса ситимнээх, тэҥ олохтоох, биир 

санаалаах, чахчы норуоттан тахсыбыт, норуокка чугас, күндү суруйааччы буолар. 

А.И. Федоров суруйарга киэҥ былааннаах этэ, кини ол былаанын ыарахан ыарыы 

кыайан толотторботоҕо, баара-суоҕа 33 сааһын ситэри туолбакка сылдьан өлбүтэ. Кини 

уонча сыл иһигэр сүүсчэкэ кэпсээни, үс сэһэни, хас да пьесаны, биир ситэ бүппэтэх романы 

суруйан хаалларбыта. 

Афанасий Федоров норуот тыллаах, олоҕу кытта ыкса ситимнээх, киһини итэҕэтэр, 

инникини толкуйдатар ис хоһоонноох айымньылары айбыта. 

АХТЫЫЛАР. 

 

Аҕабыт табаарыһа этэ. 

 

 

Е.С. Товарова 

А.И. Федоров туһунан аҕыйах тыл. 

 

Е.А. Жирков, журналист, педагогическай үлэ ветерана 

Ыаллыы олорбуппут. 

 

Чугас ыала, үлэ, тыыл ветерана А.Н. Кучурова 

Учууталым туһунан. 

 

Н.Е. Винокуров-Урсун, поэт, суруйааччы, критик 

Таптал уоттаах чолбоно. 

 

Доҕоро И.Р. Федосеев кэргэнинээн Александра Николаевналыын 

 

«Чолбон» сурунаал, 1996 сыл,  7-с №, 168-с стр. 

Афанасий Игнатьевич, Мария Ивановна Федоровтар. 

 

Үөһээ М.А. Андросова, олороллор хаҥастан уҥа Е.П. Максимова, 

 С.В. Колодезникова 

Учууталым барахсан. 

Суруйааччы Афанасий Федоров туһунан ахтыы. 

Табаарыһым Афанасий Игнатьевич Федоров туһунан ахтыы. 

(1952-1959 сыллар) 

 

 

Антон Голиков 

А.И. Федоров үөрэппит оҕото О.И. Бурцева-Охлопкова,  

физик учуутал, норуот үөрэҕириитин туйгуна. 

Афанасий Игнатьевич кэргэнигэр, оҕолоругар, доҕотторугар суруктара. 

 

А.И. Федоров тапталлаах кэргэнигэр, Мария Ивановнаҕа суруктара. 

ТАБААРЫҺЫМ,  ҮӨЛЭЭННЭЭҔИМ  ПЕТР  ДОРООБО! 

(Почта начальнига Товаров Петр Иннокентьевичка суруга) 

 

 

Аҕа дойду Улуу сэриитин кыттыылааҕа П.И. Товаров 

Хаартыскалар кэпсииллэр 

 

 
 

 

 

               А.И. Федоров. 1956 сыл.                                         Кэргэнинээн Мариялыын 

 

 

Федоровтар Уус-Тааттаҕа. 1957 сыл 

Оҕолоро Надя, Лиля, Афоня 

Хаҥастан уҥа олорор Федоров А.И. аҕата Федоров Игнатий уонна Иванов Михаил 

Спиридонович-Багдарыын Сүлбэ 

Федоров А.И. аҕата Игнатий Федоров уонна Иванов Михаил Спиридонович-Багдарыын 

Сүлбэ 

 

 

 

А.Федоров үөрэппит кылааһа 

Педколлектив 1955 сыл 

 

 

 

 

Педколлектив 1956 сыл 

Педколлектив  

 

 

 

 

Таатта оройуонун учууталларын семинара 

Далан, Афанасий Федоров, Далан эдьиийэ. 1954 с., ыам ыйа, хаайыыттан босхолоноот. 

Афанасий Федоров репрессия долгунугар оҕустаран хаайыыга сыппытын кэннэ. Аатын-

суолун чөлүгэр түһэрэр (реабилитациялыыр), босхолуур указ 1954 сыл муус устар ыйга 

тахсыбыта, ол эрэн хаайыыттан ыам ыйын 26 күнүгэр эрэ тахсыбыта 

Иван Гоголев, Афанасий Федоров. 1950 сыл, олунньу 6 күнэ 

 

 

 

 

 

Е.П. Максимова, М.И. Федорова, М.Р. Кулачиков 

Түмүк. 

 Афанасий Федоров күн сиригэр баара-суоҕа 33 сыл олорон, онтон 30 сылын көҥүлгэ 

көччүйбүт, уонча сыл устата суруйан хаалларбыт айымньылара саха литературатын биир 

чаҕылхай страницатынан буолаллар. 

Афанасий Игнатьевич олус сэмэй, боччумнаах, дьоҥҥо барытыгар эриэ-дэхси 

сыһыаннаах, чиэһинэй, үөрүнньэҥ, олус оҕомосох, киһиэхэ барытыгар үчүгэйи эрэ баҕарар, 

киһиттэн барытыттан кэрэни эрэ күүтэр дьиҥнээх учуутал, талааннаах суруйааччы. 

Саха народнай поэта, талааннаах тылбаасчыт, очеркист С.Т. Руфов доҕорун, 

үөлээннээҕин туһунан ахтыытын: «Орто дойдуга отут үс эрэ сыл олороору элбэҕи айан-

суруйан ааһаахтаабыт, кини чахчы даҕаны саха литературатын элэбэх лабаалаах-салаалаах 

силигилии үүнэр баай маһын, бэйэтин тылынан эттэххэ, хаһан да «хагдарыйбат күөх 

лабаата» буолар. Дьыл-хонук ааһан истэҕин ахсын ити мас улам-улам эриэинэ элбээн 

көстөн иһиэҕэ -  үгүс лабаалар хагдарыйаннар, харааран тахсыахтара, сорохторо сиргэ да 

тооронон түһүөхтэрэ, мутуктара эрэ чороһон хаалыахтара – онно ааттара суруллар эрэ, суох 

эрэ... 

Оттон сорох лабаалар кэм-кэрдии баран истэҕин ахсын өссө сытыытык көҕөрөн-

наҕаран, ааҕааччыларынан үрдүктүк сыаналанан иһиэхтэрэ. Олор истэригэр мин туох да 

саарабыла суох доҕорум Афанасий Игнатьевич Федоров литературнай нэһилиэстибэтин 

киллэрэбин. Афанасий Федоров 50-60 сааһыгар тиийбитэ буоллар, хайаан да народнай 

суруйааччы аатын ылбыт буолуо этэ. Литератураҕа бэрт эдэриттэн бастыын бэриммит, айар 

үлэни эрэ үҥэр-сүктэр таҥара оҥостуммут киһи этэ». 

